
Dwar in-Narrattiva l-Ġdida għall-Ewropa
In-Narrattiva l-Ġdida għall-Ewropa kellha l-għan li tidentifika narrattiva ġdida u sħiħa għall-UE, li tirrappreżenta l-evo-
luzzjoni kostanti tal-kontinent u tiffoka fuq l-valuri ewlenin tal-Ewropa tal-libertà, tad-demokrazija, tad-dinjità umana, 
tal-ugwaljanza u tar-rispett lejn id-drittijiet tal-bniedem.

Aktar dwar il-Mobbiltà u l-Impjiegi
Iż-żgħażagħ minn madwar l-UE ngħaqdu flimkien biex jiddiskutu s-suġġetti li 
huma l-aktar għal qalbhom u ideat għall-futur tal-Ewropa. Issa huwa aktar faċli 
minn qatt qabel li tistudja f’pajjiż ieħor tal-UE minħabba l-libertà tal-moviment. 
Madankollu, hemm tħassib dwar apprendistati bla ħlas u universitajiet li ma 
jipprovdux biżżejjed opportunitajiet għal esperjenza prattika.
Id-dibattiti ffokaw fuq il-kwistjonijiet ewlenin – l-għażliet għall-karriera, l-appren-
distati bla ħlas, il-modi ta’ kif jista’ jiġi appoġġjat id-dħul taż-żgħażagħ fix-xo-
għol, u kif tista’ tiġi ffaċilitata l-mobbiltà fl-Istati Membri. Fil-konsultazzjonijiet 
ġiet enfasizzata l-importanza li wieħed jagħmel dak li hu l-aktar kapaċi jagħmel 
u jisfrutta t-talenti / l-interessi tiegħu, għalkemm xi wħud ħassew li kien inutli li 
wieħed jistudja xi ħaġa li ma twassalx għal impjieg. Il-gwida tal-karrieri u t-teħid 
tad-deċiżjonijiet kienu kwistjonijiet essenzjali għaż-żgħażagħ biex jagħmlu 
deċiżjonijiet infurmati.
In-nuqqas ta’ informazzjoni disponibbli b’mod wiesa’ dwar il-programmi tal-UE, 
il-mobbiltà u l-għażliet ta’ studju kien ta’ tħassib, kif ukoll ix-xkiel strutturali 
għad-dħul fis-suq tax-xogħol (in-nuqqas ta’ trasport lokali, in-nuqqas ta’ impjiegi 
lokali, jew in-nuqqas ta’ esperjenza prattika rilevanti miksuba waqt l-istudji 
universitarji). Għalhekk ġie suġġerit li għandu jkun hemm esperjenza ta’ xogħol 
mandatorja inkluża fil-programmi tal-edukazzjoni u tat-taħriġ.

Iż-żgħażagħ kienu mħassbin li ma kinux se jittieħdu bis-serjetà u li kien hemm 
nuqqas ta’ opportunitajiet offruti mill-impjegaturi biex jagħtu prova bil-maqlub 
jew biex jiżviluppaw il-ħiliet tagħhom. Huma argumentaw ukoll li l-apprendistati 
bla ħlas mhumiex etiċi, huma abbużivi u m’hemmx bżonnhom. Din, flimkien ma’ 
apprendistati suċċessivi mingħajr offerti ta’ xogħol fl-aħħar, kienet kwistjoni sini-
fikanti li tista’ taffettwa b’mod negattiv il-possibbiltajiet ta’ impjieg. Għalhekk, 
intqal li l-apprendistati kellhom ikunu mħallsa.
Iż-żgħażagħ qalu li jqisu l-mobbiltà u l-moviment ħieles bħala punti b’saħħithom 
tal-UE, iżda li minkejja dan, iħossu li mhumiex ippreparati biex jikkunsidraw li 
jmorru jgħixu barra l-pajjiż minħabba diffikultajiet biex isibu informazzjoni dwar 
l-impjiegi jew kif japplikaw f’pajjiżi differenti. Il-barrieri tal-lingwa wkoll kienu 
meqjusa bħala ostaklu peress li dawn jistgħu jinfluwenzaw f’liema pajjiż imorru 
n-nies, għalhekk ġie ssuġġerit l-appoġġ lingwistiku.
L-infografika tiffoka fuq l-ideat li ħarġu mill-konsultazzjonijiet u mill-istatistika 
dwar uħud mis-suġġetti li ż-żgħażagħ jemmnu li l-UE għandha tipprijoritizza. 
Il-pass li jmiss huwa li jiġu esplorati l-ideat u li jiġu stimolati diskussjonijiet 
ibbażati fuq l-informazzjoni u l-mistoqsijiet ipprovduti.

